
AXBOROT TEXNOLOGIYALAR 
ASRIDA PEDAGOGLARNING 
TARMOQ UYUSHMALARI: 
NORASMIY TA’LIM 
PLATFORMASI UZLUKSIZ 
KASBIY RIVOJLANISH 
VOSITASI SIFATIDA
Pulatova E’tibor Obidovna
Samarqand davlat chet tillar instituti
1-bosqich tayanch doktoranti

Annotatsiya: Ushbu maqolada XXI asr ta’lim tizimida axborot va raqamli texnologiyalarning ta’siri, shuningdek, peda-
goglarning kasbiy rivojlanish jarayonida tarmoq uyushmalarining o‘rni va ahamiyati ko‘rib chiqiladi. Tarmoq uyushmalari, 
ayniqsa raqamli formatda, o‘qituvchilarga o‘zaro tajriba almashish, metodik masalalarni muhokama qilish va professional 
rivojlanish uchun samarali imkoniyatlar yaratadi. Maqolada tarmoq jamoalarining faoliyat prinsiplari, pedagogik profes-
sional jamoalarning vazifalari hamda tarmoq uyushmalarining pedagogik ta’limdagi o‘rni yoritiladi. Tarmoq jamoalari 
pedagoglarga uzluksiz kasbiy rivojlanish imkoniyatlarini ta’minlash orqali ta’lim sifatini oshirishga xizmat qiladi.

Kalit so‘zlar: tarmoq uyushmalari, platforma, uzluksiz kasbiy rivojlanish, axborot, raqamli texnologiyalar, uyushma, 
o‘qituvchilar, onlayn, professional o‘sish.
Abstract: This article examines the impact of information and digital technologies on the education system of the 21st 
century, as well as the role and significance of network associations in the professional development of teachers. Net-
work associations, particularly in digital format, provide teachers with effective opportunities for experience exchange, 
discussion of methodological issues, and professional growth. The article discusses the operational principles of network 
communities, the functions of professional pedagogical communities, and the role of network associations in teacher 
education. These communities contribute to improving the quality of education by offering opportunities for continuous 
professional development.

Key words: network associations, platform, continuous professional development, information, digital technologies, 
association, teachers, online, professional growth.
Аннотация: В статье рассматривается влияние информационных и цифровых технологий на систему образо-
вания XXI века, а также роль и значение сетевых объединений в процессе профессионального развития педагогов. 
Сетевые объединения, особенно в цифровом формате, предоставляют педагогам эффективные возможности 
для обмена опытом, обсуждения методических вопросов и профессионального роста. В статье рассматриваются 
принципы функционирования сетевых сообществ, задачи педагогических профессиональных сообществ и роль 
сетевых объединений в системе педагогического образования. Сетевые сообщества способствуют повышению 
качества образования, обеспечивая условия для непрерывного профессионального развития педагогов.

Ключевые слова: сетевые объединения, платформа, непрерывное профессиональное развитие, информация, 
цифровые технологии, объединение, педагоги, онлайн, профессиональный рост.

KIRISH
XXI asr – bu axborot va raqamli texnologiyalarning jadallashayotgan davri bo‘lib, barcha sohalar singari 

ta’lim tizimi ham ushbu jarayonlardan faol foydalanmoqda. Ayniqsa, o‘qituvchilarning kasbiy rivojlanishida 
texnologiyalardan qanday foydalanilishi ta’lim sifatiga bevosita ta’sir ko‘rsatadi. Rivojlangan mamlakatlar 
tajribasi shuni ko‘rsatmoqdaki, o‘qituvchilar faqat rasmiy malaka oshirish kurslari bilan cheklanib qolmay, balki 
norasmiy ta’lim platformalari va professional tarmoq uyushmalari orqali ham uzluksiz o‘rganish imkoniyatiga 
ega bo‘lmoqda. Pedagoglarga uzluksiz kasbiy rivojlanish imkonini beruvchi samarali modellardan biri – tarmoq 
uyushmalaridir [1; 2].

“Uyushma” – bir maqsad yo‘lida birgalikda harakat qilish uchun birlashgan shaxslar yoki tashkilotlar birik-
masi, ya’ni ittifoq, tashkilot degan ma’nolarni anglatadi. Boshqacha aytganda, uyushmalar markazlashmagan, 
o‘z-o‘zini tashkil qiluvchi tizimlar sifatida namoyon bo‘ladi. Jon Dyui tomonidan “uyushma” tushunchasiga 
quyidagicha ta’rif berilgan: “Uyushma – bu bir-birlari bilan muloqot qiluvchi odamlar to‘plami”. Dyui fikricha, 
odamlar uyushmalarda ularni birlashtiruvchi umumiylik mavjudligi uchun yashaydilar; muloqot esa aynan shu 
umumiylikni vujudga keltiruvchi vosita hisoblanadi. Ta’lim uyushmasi modeli esa – umumiy ta’lim resurslaridan 
turli loyihalarni amalga oshirishda foydalanadigan pedagoglar o‘rtasida o‘zaro tajriba almashishni tashkil etish 
shakli sifatida namoyon bo‘ladi.

Tarmoq uyushmalari – bu muayyan soha vakillari, xususan, pedagoglar o‘rtasida axborot almashish, tajriba 
orttirish, ilmiy va metodik masalalarni muhokama qilish, shuningdek, kasbiy rivojlanish uchun imkon yarata-
digan virtual yoki real maydonlardir. Bugungi kunda bu tushuncha, ayniqsa, raqamli formatda keng tarqalgan 
va faol qo‘llanilmoqda.

MAVZUGA OID ADABIYOTLAR SHARHI
Tajriba almashish uyushmalari konsepsiyasi E. Venger tomonidan o‘z rivojini topib, turli xil ta’lim uyushma-

lari doirasida yuzaga keladigan munosabatlarni tahlil qilishda keng qo‘llanilmoqda. Har qanday uyushma uchun 
tajriba almashish va uni o‘zlashtirish masalalari muhim ahamiyat kasb etadi.

Ta’lim muassasalarida yangi tashkiliy talqinlar soni ortib bormoqda. Ushbu portallar rasmiy va norasmiy 
pedagogik ta’limni integratsiyalash orqali malaka oshirish kurslari tinglovchilari o‘rtasida interfaol o‘zaro 
aloqalarni qo‘llab-quvvatlaydi [2; 3].

Bunday imkoniyatlar tarmoq jamoalarida kurslar orasidagi davrda ham o‘zaro hamkorlikni rivojlantirishga 
xizmat qiladi. E. Shirokov tarmoq jamoasiga quyidagicha ta’rif beradi: “Tarmoq jamoasi – bu rasmiy yoki 
norasmiy professional guruh bo‘lib, ular shaxsiy kasbiy o‘sish va ta’lim jarayonini takomillashtirishga yo‘nalti-
rilgan hamkorlik faoliyatini amalga oshirish maqsadida birlashadi”.

E. D. Patarakin esa tarmoq pedagogik jamoasini o‘qituvchilardan iborat guruh sifatida ta’riflaydi. Uning 
fikricha, bu guruhning asosiy maqsadi – axborot-kommunikatsiya texnologiyalari vositasida o‘zaro muloqotni 
qo‘llab-quvvatlash va jamoaviy faoliyatni tashkil etishdan iborat.

Pedagoglarning masofaviy professional o‘z-o‘zini rivojlantirish faoliyati, shuningdek, ularning ta’lim platfor-
malari, veb-saytlar va ayrim ijtimoiy tarmoqlarda tashkil etilgan uzluksiz rivojlanishga yo‘naltirilgan jamoalarda 
ishtirok etishi orqali amalga oshiriladi. Bunday norasmiy professional rivojlanish internet tarmog‘ida pedagoglar 
o‘rtasida interaktiv aloqalar orqali yuzaga keladi. Bu jarayon, o‘z navbatida, ma’lumot almashish, metodik 
resurslardan birgalikda foydalanish va yuzaga kelgan muammolarni hal qilishda hamkorlik qilish imkoniyatini 
yaratadi [4].

Tarmoq jamoalari ta’lim xodimlarining ijtimoiy tarmoqlar bilan birga ishlashini ta’minlab, pedagoglarga 
boshqa o‘qituvchilar bilan norasmiy muloqot orqali kasbiy rivojlanish imkoniyatlarini yaratadi va jamoaviy 
faoliyat uchun interaktiv muhitni shakllantiradi.

Tarmoq jamoalari ish faoliyatining asosiy prinsiplariga quyidagilarni kiritish mumkin:

•	 ilmiy-nazariy tushunchalar va pedagogik amaliyot o‘rtasidagi uzviy bog‘liqlik;

•	 faoliyatning innovatsion xarakteri;

•	 yosh pedagoglarni qo‘llab-quvvatlash tizimining mavjudligi;

•	 jamoa faoliyatida ishtirok etishning ixtiyoriyligi;

•	 ishtirokchilarning samarali faoliyatga yo‘naltirilganligi;

•	 jamoa a’zolarining ichki motivatsiyasi.

Pedagogik professional jamoalarning asosiy vazifalari quyidagilardan iborat:

ta’lim tizimini metodik ta’minlash, zamonaviy ta’lim texnologiyalari va innovatsion o‘quv metodlarini joriy 
etish orqali takomillashtirish;

•	 ta’limdagi dolzarb masalalarni ochiq muhokama qilish imkoniyatini yaratish;

•	 pedagoglarning kasbiy mahoratini oshirish;

•	 pedagoglarning birgalikdagi faoliyatini yagona ta’limiy axborot muhitida samarali tashkil etish.

Ko‘plab o‘qituvchilar o‘quv mashg‘ulotlarini tayyorlash jarayonida ta’lim resurslarini izlash maqsadida 
amaliyotga yo‘naltirilgan pedagogik jamoalarning veb-sahifalariga murojaat qiladilar. Internetda ta’lim sohasiga 
oid ko‘plab saytlar, platformalar va portallar mavjud bo‘lib, ularda o‘quv materiallari, dars ishlanmalari, metodik 
resurslar, didaktik vositalar, shuningdek, o‘qitish va tarbiya masalalariga bag‘ishlangan ilmiy-maqolalar 
joylashtirilgan [5; 6].

Tarmoq uyushmalari pedagoglarga metodik ishlanmalar va dars materiallari uchun ochiq kirish rejimidagi 
ta’lim resurslari bazalarini taqdim etadi. Shuningdek, ular o‘z metodik va didaktik materiallarini e’lon qilish 
uchun platforma vazifasini ham bajaradi. Biroq shuni alohida ta’kidlash joizki, mazkur materiallarning barchasi 
ham metodik jihatdan yetuk emas. Ular mutaxassislar tomonidan oldindan ekspertizadan o‘tkazilishi yoki 
baholanishi talab etiladi. Ayrim hollarda, joylashtirilgan materiallar ta’lim sifatiga salbiy ta’sir ko‘rsatishi mumkin, 
chunki metodik aniqlik va axborotning ishonchliligi ko‘p hollarda muallifning kasbiy malakasi bilan bog‘liqdir. 
Shu boisdan, pedagoglar tomonidan ta’lim resurslarini ochiq maydonlarda joylashtirishda mualliflik huquqlarini 
saqlash hamda metodik sifatni ta’minlash mas’uliyati yuqori bo‘lishi lozim.

TADQIQOT METODOLOGIYASI
Ushbu tadqiqotda ma’lumotlar asosan ilmiy-metodik adabiyotlar tahlili, mavjud pedagogik tajribalar va 

ochiq manbalardagi (internet platformalari, ta’lim portallari, vebinar arxivlari) kontentni o‘rganish orqali yig‘ildi. 
Shuningdek, soha mutaxassislarining tajribalariga asoslangan ikkilamchi manbalar ham tahlilga jalb qilindi. 
Metod sifatida kontent-tahlil usulidan foydalanildi, bunda tarmoq uyushmalari faoliyati, ularning pedagoglar 
kasbiy rivojlanishidagi o‘rni va samaradorligi mavzulari bo‘yicha mavjud axborotlar mantiqiy va tizimli tahlil 
qilindi. Olingan ma’lumotlar asosida tarmoq jamoalarining pedagogik jarayonga integratsiyalashuvi, norasmiy 
ta’lim vositasi sifatidagi funksiyasi hamda ta’lim sifatiga ta’siri baholandi. Tanlangan metodologiya mavzuni 
nazariy va amaliy jihatdan o‘rganish, mavjud holatni aniqlash va asosli xulosalar chiqarishga imkon berdi.

TAHLIL VA NATIJALAR
Tarmoq pedagogik jamoasi ishtirokchilari odatda quyidagi yo‘nalishlarda faoliyat yuritadilar:

•	 Metodik yo‘nalish – pedagogik masalalarni muhokama qilish, metodik va didaktik materiallarni ishlab 
chiqish;

•	 Loyihalash yo‘nalishi – master-klasslar, treninglar, masofaviy kurslar ishlab chiqish, tarmoq loyihalarini 
o‘quvchilar uchun yaratish va amalga oshirish;

•	 Ta’lim yo‘nalishi – masofaviy treninglar yoki master-klasslarda ishtirok etish orqali o‘zini rivojlantirish.

Pedagoglarni tarmoq pedagogik jamoalarida faol ishtirok etishga jalb qilish, ularning kasbiy rivojlanishini 
uzluksiz davom ettirish imkonini yaratadi. Bu esa nafaqat norasmiy, balki rasmiy ta’lim olishga bo‘lgan ehtiyojni 
shakllantiradi. Tarmoq jamoalaridagi norasmiy ta’lim modeli axborot almashish, ilmiy-amaliy onlayn seminarlar 
va videokonferensiyalar, shuningdek, ta’limning dolzarb masalalari bo‘yicha vebinarlarni o‘z ichiga oladi va bu 
holat malaka oshirishning masofaviy kurslari orqali rasmiy ta’lim bilan to‘ldiriladi. Bu ayniqsa yosh pedagoglar 
uchun kasbiy qiyinchiliklarni yengib o‘tishda muhim vosita hisoblanadi.

Biroq pedagoglarning zamonaviy dasturiy ta’minotdan foydalanish, kerakli axborotni tezkor izlab topish va 
uni qayta ishlash bo‘yicha yetarli bilim va ko‘nikmalarga ega emasligi bu platformalardan faol foydalanishga 
to‘sqinlik qilmoqda [7; 8].

Shu bilan birga, pedagoglar tomonidan yangi aloqa shakllarini va birgalikda faoliyat yuritish usullarini 
o‘zlashtirish, muvaffaqiyatli pedagogik amaliyotlarni internet muhitida taqdim etish ko‘nikmalarini shakllantirish 
zarurati ham mavjud. Ushbu vazifani pedagoglar uchun qo‘shimcha professional ta’limni tashkil etish orqali 
amalga oshirish mumkin.

Bu jarayon tarmoq jamoalari doirasida turli tarmoq loyihalarini amalga oshirish, metodik birlashmalarda 
pedagoglar o‘rtasidagi jamoaviy hamkorlikni kuchaytirish, talabalar bilan samarali ijodiy faoliyat yuritish hamda 
ta’lim jarayoniga axborot texnologiyalarini joriy etishni o‘z ichiga oladi.

Norasmiy pedagogik ta’limning asosiy ichki shartlaridan biri – T. L. Dubrovina ta’kidlaganidek, uzluksiz 
ta’lim zaruratini anglash, doimiy ravishda bilim, ko‘nikma va amaliy tajribani oshirish orqali pedagogik kompe-
tensiyani rivojlantirishdan iboratdir. U malaka oshirish maqsadlarini qayta ko‘rib chiqish, norasmiy ta’lim olish 
va professional-pedagogik muammolarni hal qilishda mustaqillikni shakllantirish zarurligiga e’tibor qaratadi.

Rejalashtirilgan ixtiyoriy norasmiy ta’limni olish imkoniyati nafaqat pedagogning uzluksiz ta’limga tayyor-
ligini, balki o‘z-o‘zini o‘qitishga bo‘lgan shaxsiy motivatsiyasini ham rivojlantiradi. Bu esa, o‘z navbatida, kasbiy 
shaxsiyatning shakllanishiga olib keladi.

Pedagogik qo‘shimcha ta’lim olishdagi ijtimoiy motivatsiya – o‘qituvchining shaxsiy kasbiy rivojlanishiga 
bo‘lgan intilishini belgilaydi. Tarmoq professional hamjamiyatining faoliyatida doimiy ishtirok etish, hamjamiyat 
a’zolari bilan samarali aloqalar o‘rnatish orqali o‘qituvchining motivatsion sohasida ijobiy o‘zgarishlar yuzaga 
keladi.

XULOSA VA TAKLIFLAR
Ko‘plab o‘qituvchilarning o‘z ustida doimiy ishlamasligi, uzluksiz kasbiy rivojlanishdan ortda qolayotganining 

yana bir muhim omili – bu ularning malaka oshirishga bo‘lgan ichki motivatsiyasining pastligidir.
Professional rivojlanishga bo‘lgan motivatsiyani oshirish uchun birgalikda tashkil etiladigan tarmoq tadbir-

lari, onlayn vebinarlar, ilmiy-amaliy anjumanlar, masofaviy treninglar, shuningdek, malaka oshirishni tasdiqlovchi 
sertifikatlarni olish imkoniyatlari muhim ahamiyat kasb etadi.

Tarmoq asosidagi loyihaviy faoliyatlar pedagoglarning faolligini rag‘batlantiradi, ular o‘zaro tajriba almashish, 
dolzarb ta’limiy muammolarni hal qilish va ilg‘or pedagogik yondashuvlarni joriy etish imkoniga ega bo‘ladilar.

Shunday qilib, tarmoq uyushmalari va norasmiy ta’lim platformalari o‘qituvchilarning uzluksiz kasbiy rivojla-
nishini ta’minlashda, ularning o‘z-o‘zini rivojlantirishga bo‘lgan motivatsiyasini kuchaytirishda va umumiy ta’lim 
sifatini oshirishda samarali vosita sifatida qaralishi lozim.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

